
এহি হেতু জানা মোক শঙ্কৰ বোলয়।

ব্ৰহ্মা হৰ ইন্দ্ৰ চন্দ্ৰ যতেক আছয়॥১৩॥

তেৰা সবে সদা মোক উপাসা কৰয়।

সব দেৱগণে পৰি চৰণ সেৱয়॥

এহি হেতু জানা মোক বোলে ইষ্টদেৱ।

ত্ৰিভুবন দেৱ-দেৱী সবে কৰে সেৱ॥১৪॥

চৈধ্য ভুবনৰ ভাৰ মোহোত আছয়।

স্বৰ্গ মৰ্ত্ত্য পাতালৰ যত জীৱ চয়॥

সমস্ত লোকৰ জানা মোতেসে আশ্ৰয়।

এহি হেতু মোক গুৰু জগতে বোলয়॥১৫॥

তিনি গুণ ইটো মোৰ দেহতে আছয়।

গুৰুদেৱ নাম ভক্ত আমাত ঘটয়॥

তিনি গুণ জিনিলেহে তাঙ্ক গুৰু কয়।

বৈকুণ্ঠ মধ্যত যত বৈষ্ণৱ আছয়॥১৬৷।

মোত পৰে নাহি আন পুৰুষ নিশ্চয়।

মোৰ গুৰু জানিবাহা বৈষ্ণৱ সবয়॥

বৈষ্ণৱৰ নাহি গুৰু আৰ মোৰ সম।

সেহি ব্ৰহ্ম আসি জাতো ধৰিলো জনম॥১৭॥

মহাপুৰুষ নাম এহি হেতু ভৈলা।

মহা প্ৰলয়ত আসি মোত লীন গৈলা॥

মহা প্ৰলয়ত আসি যত জীৱ চয়।

মোৰ শৰীৰত সবে প্ৰবেশ কৰয়॥১৮॥

অন্ত কালে আসি সবে মোত লীন যায়।

এহি হেতু সবে মোক গৃহস্থ বোলয়॥

পৰম ৰহস্য ভক্তি কহিলো বিচাৰি।

এহি হেতু লোকে মোক বোলে ডেকাগিৰি॥১৯॥

শিৱ আৰাধনে পিতৃ আমাক লভয়।

দিৱন্ত শঙ্কৰ নাম আমাৰ নিশ্চয়॥

		 এই পৃষ্ঠাটো শেষবাৰৰ কাৰণে ৩০ আগষ্ট ২০২১ তাৰিখে ১৬:০৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

